
Herriaren Defendatzailea

Defensoria del Pueblo

Arartekoaren 2022IR-1648-22 Ebazpena, 2022ko urriaren 5ekoa. Horren bidez,
Arartekoak amaitutzat jotzen du bere jarduketa, “Etxebide” Etxebizitza Babestuen
Eskatzaileen Erregistroan baja emateari buruzko kexa bati dagokionez.

Aurrekariak

Arartekoak herritar batek aurkeztu zuen kexa izapidetzea onartu zuen; zehazki,
kexagileak kexa horren bidez adierazi zuen ez zegoela ados Bizkaiko Etxebizitzako
lurralde-ordezkaritzak alokairu-erregimeneko etxebizitza babestuaren eskatzaile gisa
egin zuen inskripzioari baja emateko hartu zuen erabakiarekin.

Pertsona horrek guraso bakarreko bizikidetza-unitatea osatzen du eta adingabe bat
du bere kargura. Era berean, Arartekoari adierazi zion genero-indarkeriaren biktima
zela, eta indarrean dagoen babes agindua zuela. lldo horretatik, jakinarazi zuen
2022ko uztailaren b5ean Bizkaiko Etxebizitzako lurralde-ordezkariak bere
inskripzioari baja ematea erabaki zuela, egiaztatu baitzuen alokairu-erregimeneko
etxebizitza babestu baten adjudikazioa ukatu zuela.

Bizkaiko Etxebizitzako Ilurralde-ordezkariak harturiko erabakiarekin ados ez
zegoenez, kexagileak gora jotzeko errekurtsoa jarri zuen Etxebizitzako
sailburuordearen aurrean.

Aipaturiko errekurtsoan, kexagileak azaldu zuen diru-sarrerak bermatzeko errenta
(aurrerantzean, DSBE) eta etxebizitzarako prestazio osagarria (aurrerantzean, EPO)
jasotzen zituela. Gainera, adierazi zuen segurtasun-irizpideengatik eta bera eta
alaba jasotzen ari diren tratamendu psikologikoagatik egin ziola uko adjudikazio-
proposamenari.

Azken batean, kexagileak Etxebizitza Sailburuordetzari adierazi zion proposaturiko
etxebizitza ez zela egokia bizikidetza-unitatearen premiei zegokienez. Horregatik,
ezezkoa behar bezala justifikatutzat jotzeko eta, ondorioz, bere etxebizitza-eskaera
aktibo mantentzeko eskatu zuen.

Erantzunik jaso ez zuenez eta “Etxebide” Etxebizitza Babestuen Eskatzaileen
Erregistroan baja emateak DSBEa eta EPOa eskuratzeari zegokionez nahi gabeko
ondorioak ekar zitzakeela kontuan hartuta, Arartekoak lankidetza-eskaera bat egin
zion Eusko Jaurlaritzako Lurralde Plangintza, Etxebizitza eta Garraio Sailari,
erreklamazioaren xedearen funtsa egiaztatzeko xedearekin.

Era berean, 2020ko otsailaren 4ko 1/2020 Jarraibidearen (aurrerantzean, 1/2020
Jarraibidea) edukia gogorarazi zuen, Etxebizitza sailburuordearena, esleitutako
babes publikoko etxebizitzei, berdinetsitako etxebizitzei eta zuzkidura-bizitokiei uko
egiteari buruzkoa.

4. Egindako lankidetza-eskaerari erantzuteko, 2022ko irailaren 27an, erakunde honen
erregistroan Eusko Jaurlaritzako Lurralde Plangintza, Etxebizitza eta Garraio
sailburuaren kabineteko zuzendariaren idazkia jaso zen, eta horrekin batera,
Bizkaiko Etxebizitzako Lurralde Ordezkaritzaren administrazio eta zerbitzuen
arduradunak egindako txosten bat erantsi zen.

Zentzu horretan, Sailak honako hau jakinarazi dio Arartekoari:

- "La Delegacion Territorial de Vivienda de Bizkaia recibe periodicamente los
listados con aquellas personas que son excluidas del censo de
demandantes de vivienda en Bilbao. A la vista de ello, el 5 de julio de 2022
se procedioé a dar de baja la inscripcion en el Registro de Solicitantes de
Vivienda Protegida “Etxebide”.

Como bien manifiesta el Ararteko, con fecha de 4 de febrero de 2020 se
dicto la instruccion 1/2020, del Viceconsejero de Vivienda |...)

Por ello, el 13 de julio de 2022 se ha vuelto a dar de alta la inscripcion de
(...) en el Registro de Solicitantes de Vivienda Protegida “Etxebide”,
manteniendo la antigiiedad.”

5. Horrenbestez, beharrezko egitateak eta zuzenbide-elementuak daude, eta
horregatik honako gogoeta hauek egiten dira:

Gogoetak

1. Duela hamarkada batzuetatik, bai 1948ko abenduaren 10eko Giza Eskubideen
Adierazpen Unibertsalak (25.1 artikulua), bai 1966ko abenduaren 16ko Eskubide
Ekonomikoen, Sozialen eta Kulturalen Nazioarteko Itunak (11.1 artikulua), bai
Europar Batasuneko Oinarrizko Eskubideen Gutunak (34.3 artikulua), bai eta
Europako Gutun Sozialak berak (31. artikulua ) ere, etxebizitzak alderdi soziala
duela azpimarratu izan dute, pertsonen eta beren familien bizi-baldintzak hobetzen
dituelako

Bestalde, Europar Batasuneko Justizia Auzitegiak behin eta berriz agerian utzi du
herri-agintariek premiaz jardun behar dutela dagozkien eskumen-eremuetan, ohiko
etxebizitza izateari eta erabiltzeari loturiko oinarrizko eskubideak bermatzeko’

Barruko ikuspegitik begiratuta, Espainiako Konstituzioaren 47. artikuluan aitortzen
da etxebizitza arloan eskumena duten botere publiko guztien jardueran oinarritzat
hartu behar den agindua edo gidalerroa. Hain zuzen ere, Konstituzio-enkargu
horrek behartzen ditu administrazio publikoak, maila desberdinetan, etxebizitza

! Europar Batasuneko Justizia Auzitegia. Besteak beste, 2013ko martxoaren 14ko epaia (C-
415/11) eta 2016ko abenduaren 21eko epaia (Sala Nagusia; gai metatuak: C-154/2015, C-
307/2015 eta C-308/2015).

duin eta egokia izateko eskubidea gauzatzeko beharrezko baldintzak sustatzera eta
arau egokiak ezartzera, bereziki lurzoruaren erabilera interes orokorraren arabera
arautuz, espekulazioa eragozteko.

Laburbilduz, Konstituzio-arau horrek bermatzen du bizilekua behar duten
herritarren posizio juridikoa.

Dena den, Espainiako Konstituzioaren 148.1.3 artikuluan eta Euskal Herriko
Autonomia Estatutuari buruzko abenduaren 18ko 3/1979 Lege Organikoaren
10.31 artikuluan ezarritako eskumen-banaketa kontuan hartuta, etxebizitza arloko
eskumena Euskal Autonomia Erkidegoak dauka (aurrerantzean, EAE), ez beste
inork).

Testuinguru  horretan, Etxebizitzaren ekainaren 18ko 3/2015 Legearen
(aurrerantzean, Etxebizitzaren Legea ) 7. artikuluaren arabera, etxebizitza-
eskubidea da Euskal Autonomia Erkidegoko edozein udalerritan administrazio-
egoitza duten pertsona guztiek etxebizitza duin, egoki eta irisgarria izateko duten
eskubidea.

Horretaz gain, Etxebizitzaren Legearen 3.v) artikuluak honako hau jotzen du
etxebizitza edo Dbizitoki egokitzat: bere tamainagatik, kokalekuagatik eta
ezaugarriengatik pertsona, familia edo bizikidetza-unitate jakin bat bizitzeko egokia
den etxebizitza edo bizitokia.

Gaur egun, babes publikoko etxebizitza bat legez okupatu ahal izateko, nahitaez
eman behar da izena etxebizitza babestua eskatzen duenen udal erroldan edo
“Etxebide” Etxebizitza Babestuen Eskatzaileen Erregistroan.

Azken esparru horren harira, Etxebizitzaren Legearen 13. artikuluak xedatzen du
Etxebizitza Babestuen eta Zuzkidura Bizitokien Eskatzaileen Erregistroa sortuko
dela, eta horrek ordeztuko duela edo, hala badagokio, jarraipena emango diola
aurretik existitzen zen administrazio-erregistroari. Erregistro horren helburua izango
da etxebizitza babestuen eskatzaileak ezagutzea; halaber, babes publikoko
etxebizitzen esleipena kudeatzeko eta kontrolatzeko tresna izango da.

Bien bitartean, araudia garatuta ez dagoenez, “Etxebide” Etxebizitza Babestuen
Eskatzaileen Erregistroari dagokio etxebizitza babestuen eskatzaileak kudeatzeko
eta kontrolatzeko lana.

Izan ere, zenbait baldintza eta betebehar bete behar dira “Etxebide” Etxebizitza
Babestuen Eskatzaileen Erregistroan izena eman ahal izateko.

2012ko urriaren 15eko Aginduaren Il. kapituluan berariaz ezartzen da zein diren
erregistro horretan izena emateko baldintza orokorrak eta zein izan behar duen
eskaera ororen eduki zehatzak.

5. Era berean, hainbat arrazoik eragin dezakete izen-ematearen baja. Egiaz, 2012ko
urriaren 15eko Aginduaren 18. artikuluan honako hau ezartzen da baja emateko
arrazoietako bat bezala: babes publikoko etxebizitza baten adjudikazioari uko
egitea. Gainera, lehen aipatutako arrazoi horrengatik inskripzioari baja emateak
antzinatasuna galtzea dakar, eta, Etxebizitzaren Legearen 13. artikuluaren arabera,
beste inskripzio bat egiteko debekua, uko egiten denetik urtebete igaro arte.

Are gehiago, Lanbidek ulertzen du etxebizitza babestuaren eskatzaile gisa baja
emateak EPOa eta, batzuetan, DSBEa iraungitzea dakarrela, hartzaileak ez
dituelako baliatu berari dagozkion eduki ekonomikoko eskubide guztiak.

6. Hain zuzen ere, Eusko Jaurlaritzako Ingurumen, Lurralde Plangintza eta Etxebizitza
Sailak aipatutako 1/2020 Jarraibidea onartu zuen, babes publikoko etxebizitza bat
adjudikatzeko proposamenari ezezko bat emateak eragiten zitzakeen ondorio hain
larriei erantzuteko. Hona hemen jarraibide horren edukia:

- "Etxebizitzen eta zuzkidura-bizitokien esleipenei uko egiteak ez du bajarik
eragingo etxebizitza-eskatzaileen erregistroan, egoera hauetakoren bat
gertatuz gero:

Alokairuan esleitutako babes publikoko etxebizitza, berdin etsitako
etxebizitza edo zuzkidura-bizitokiari uko egiten dionak esleipena egin zaion
unean etxebizitzako gastuetarako prestazio osagarria ala etxebizitzako
prestazio ekonomikoa jasotzen badu eta horren ondorioz etxebizitza beharra
asetuta duela adierazten badu.”

7. Azken batean, Arartekoak positibotzat jo du Eusko Jaurlaritzako egungo Lurralde
Plangintza, Etxebizitza eta Garraio Sailak 1/2020 Jarraibidea aplikatzea.

Hala eta guztiz ere, Arartekoaren iritziz, Etxebizitzako lurralde-ordezkaritzek
egiaztatu beharko lukete interesdunak DSBEa eta EPOa jasotzen dituen “Etxebide”
Etxebizitza Babestuen Eskatzaileen Erregistroan baja eman eta jakinarazi aurretik.
Hori guztia etxebizitza babestuaren eskatzaile gisa aldi baterako bajak eragin
ditzakeen ondorioak saihesteko xedearekin.

8. Azkenik, hartutako erabakia ikusita, Arartekoak uste du bidezkoa dela Eusko
Jaurlaritzako Lurralde Plangintza, Etxebizitza eta Garraio Sailari eta Bizkaiko
Etxebizitzako Lurralde Ordezkaritzari eskerrak ematea kexa-espediente hau
ebazteko orduan erakunde honi emandako laguntzagatik.

Horregatik guztiagatik, honako ondorio hau atera dugu:

Ondorioa

Arartekoak kexa-espediente hau itxi eta artxibatu du, Bizkaiko Etxebizitzako
lurralde-ordezkariak azkenean 2022ko uztailaren 5eko ebazpena ondoriorik gabe
uztea ebatzi duela egiaztatu ondoren. Ebazpen horren bidez, baja eman zion
kexagileari “Etxebide” Etxebizitza Babestuen Eskatzaileen Erregistroan, eta,
horrela, inskripzioa etenik gabe mantendu du.

